
శ్రీకాశీఖండము










	శా.	
అంగోద్వర్తనవేళ నీవు దరహాసాంకూరము ల్లోచనా

పాంగప్రాంతములం దిగుర్ప నొకసయ్యాటంబుఁ గల్పించి నా

యంగుళ్యాభరణంబు పుచ్చుకొనవా? యాయుంగరం బిప్పుడే

శృంగారింపనిచేతఁ బావకునకున్ జేయన్ హవిర్ధానమున్.

	వ.	
అనిన నద్దీక్షితాయని దీక్షితున కిట్లనియె.



	 





	సీ.	
మధ్యాహ్నసంధ్యాసమాగమం బిది తీర్థ

        మవధరింపుము నిత్య మాచరింపు

మగ్నికార్యముఁ దీర్పు మభవుఁ బూజింపుము

        పంచమహాయజ్ఞపరుఁడ వగుము

మొగసాల నున్నారు జగతీసుపర్వులు

        గ్రాసార్థు లగుచుఁ బెక్కండ్రతిథులు

పక్వాన్నములు శాకపాకాదికంబులు

        చల్ల నాఱినయేనిఁ జవులు దప్పుఁ



	 





	తే.	
బదిలముగ మందసమునందు బరిణలోన

నునిచి దాఁచినదాన మీయుంగరంబు

దీర దిప్పుడు పెట్టె శోధించి చూడ

నారగించినపిదప నే నధిప! తెత్తు.

	తే.	
అనిన విని సోమయాజి కోపాగ్రహమునఁ

దత్తరించుచు పడి సోమిదమ్మఁ బలికె

నౌనె సత్పుత్త్రజనయిత్రి! యౌనె సాధ్వి!

యౌనె సూనృతభాషిణి! యానె దేవి!

	సీ.	
స్వాధ్యాయ మెన్నండుఁ జదువఁగఁ బోకుండ

        బోలునే చదువంగఁ బోయె ననుట?

